
Hari Hijrah yang Bersejarah

 Tatkala aku mencapai penaku untuk berkata-kata dengan

pembaca-pembaca, aku berhenti sebentar memikirkan, benarkah bahagia

yang kita terima setahun sudah ... dan sungguhkah 

seksa yang diterima oleh orang yang pedih hidupnya?

Sesudah menerima perintah dariku, penaku mulai bergerak

membuat beberapa coreng-coreng. Diucapkan tahniah kepada orang 

yang berjaya hidupnya dan diucapkan takziah kepada orang 

yang gagal. Tetapi .... benarkah apa yang disebut 

berjaya dan gagal di dalam hidup itu?

 Ya berjayalah orang yang kuat dan gagah. Gagal

dan kalahlah orang yang daif dan lemah, dipertunggang

oranglah di atas belakang mereka – timbullah hidup

pincang, hidup bahagia dan sengsara. Manusia

melaungkan keamanan tetapi pencerobohanlah yang dilaksanakan.

Kenanglah saat yang lalu .... orang-orang terhormat itu

bermuafakat mengadakan sidang tertinggi, mahu cari

jalan perdamaian, tetapi .... sedikit dan menyedihkan ....

tidak ada titik pertemuan .... gagal. Lihatlah manusia, 

apa yang mereka banggakan bahawa pengetahuan sains mereka

tinggi melambung. Tapi fikirlah dalam-dalam .... apakah

gunanya senjata-senjata itu, tidak lain hanya untuk 

membunuh manusia, biarlah tinggi melangit sekalipun

pengetahuan mereka kalau tidak disertakannya dengan iman

dan takwa kepada Allah tidaklah memberi guna sama sekali

 – hancurlah akibatnya kalau pengetahuan itu tidak

disertakan dengan iman dan takwa kepada Allah.

 Berbahagialah kita kalau 12 bulan yang lampau kita 

berusaha untuk kesenangan dan kemuliaan, berjalan di atas

landasan-landasan yang benar mencontohi perjuangan pahlawan-pahlawan Islam 

yang lampau, kita pulalah yang akan menjadi lambang kemegahan

kepada keturunan yang akan datang, dan lapanglah dada kita 

semasa di hadapan Tuhan pada hari pengiraan nanti, bahawa 

kita telah menyelesaikan tugas-tugas kita – tugas seorang

Muslim. 

 Ya! Memang kita mengaku dengan kekurangan di dalam

masyarakat kita, dan kita mahu memperbaikinya. Tetapi

setakat mana kekuatan kita untuk menghapuskannya, satu

hilang pergi sepuluh menjelang tiba. Kita mahu sadur 

Menjelang Muḥarram 1380

 Habis sudah tahun ini – 1379, dengan meninggalkan kisah-kisah sedih kepada orang-orang yang pedih

dan pahit hidupnya, dan kisah-kisah gembira kepada orang-orang yang pernah bergembira dan berbahagia hidupnya. 

Bahagia ria – seksa sengsara – semuanya hilang pergi, dan semua itu akan menjelang tiba. Hanya

giliran siapa, antara sengsara dan bahagia. 

Oleh: Gemala Jaya

Islam dengan emas permata dari luar, tetapi di dalamnya

kosong tak berisi, bermegah dan bertepuk dada dengan yang 

tak punya isi. Kita mahu dirikan masjid besar-besar, 

tapi apa! Berapa kerat manusiakah yang akan mengisi

masjid besar-besar itu sedang mereka mahu penuh di dalam

kelab-kelab tari, gila dengan minuman yang memabukkan. 

Dirikanlah masjid itu sebesar mana pun namun itu 

tidak memberi erti kalau jiwa orang-orang kita itu 

berlumuran dengan kekotoran. Apa yang kita mahu 

kebersihan jiwa setiap anggota masyarakat, bila jiwa 

sudah bersih, semua kebajikan dapat dilaksanakan. 

 Marilah kita mengenang sejenak ke tahun yang lepas, 

berapa banyakkah kebajikan yang kita laksanakan dan berapa

banyak pula kedujanaan1 dan kejahatan yang kita lakukan, 

manakah di antara yang dua itu yang lebih. Fikir dan pertimbangkanlah

sendiri .... Kalau banyak kejahatan yang kita 

lakukan, bertaubatlah kepada Tuhan dari sekarang ini,

kalau sudah sesat kembalilah ke pangkal jalan, jika kita 

merasa yang kita banyak melakukan kebajikan janganlah

kita merasa puas, perkemas lagi semangat itu hingga

menjadi kuat yang tak dapat diruntuhkan. Kalaulah

demikian keadaannya selamatlah hidup kita. 

 Kita mengaku kekurangan di dalam masyarakat, sebenarnya

kita pun telah membuat beberapa kesalahan, lari jauh

dari persimpangan jalan yang benar, banyak tanggungjawab

yang tidak kita tunaikan, pemimpin-pemimipin kepada rakyat jelata, 

1 Kesalahan ejaan. Perkataan asal: kedurjanaan.

Suatu pemandangan dalam majlis pembukaan madrasah baharu – Al-Madrasah al-Dīniyyah al-Islāmiyyah Kampung Wak Tanjung, 

Geylang Singapura yang telah selamat dibuka pada bulan yang lalu. Dari kiri Tuan Muhammad Ismail bin Abdul Qadir 

wartawan dan bekas anggota Radio Singapura (bahagian Melayu), yang ketiga Faḍīlat al-Ustādh Syed Abdullah

bilfaqīh – Guru Besar Madrasah al-Junayd al-Islāmiyyah (yang telah menggunting pita), Tuan al-Sayyid Hassan al-Sagoff,

Tuan Ahmad Tarmizi – pengelola rancangan agama Radio Singapura (bahagian Melayu), dan Yang Berhormat Tuan

Baharuddin Arif – anggota Parti Tindakan Rakyat dalam Parlimen Singapura.

Tuan Haji Muhammad Said bin Abdul Hadi, dari Jabatan Agama Johor, telah bersyarah di majlis itu. 

ketua-ketua kepada anak buahnya, bapa-bapa kepada anak. Setiap

orang yang bertanggungjawab akan ditanya di hadapan Tuhannya:

Benarkah semua tugas itu dilaksanakan? Puaskah kita

dengan pelaksanaan tugas yang sedikit itu, puaskah

kita dengan berbangga sahaja? 

 Kebaikan dan kebajikan, elok dan indah,

semuanya itu ada pada kita. Semua perkara-perkara itu tersebar 

luas kepada semua manusia dengan lawan-lawannya pula – 

kejahatan, kedurjanaan, hodoh dan buruk. Setiap

anggota masyarakat ada padanya buruk dan baik. Seorang 

Muslim adalah bertanggungjawab untuk menolong seorang 

Muslim untuk menegakkan kebaikan dan kebajikan, dan

mempertahankan dari melakukan kejahatan dan kedurjanaan.

Dari seruan Islam berbunyi: “Perlihatlah kebenaran itu 

benar dan kejahatan itu buruk akibatnya, oleh itu 

jauhilah diri kita daripadanya.”

 Setiap anggota masyarakat yang ingin melihat

kebajikan, sudah semestinya berjuang terus-menerus 

untuk menegakkan kebenaran dan menyingkirkan kebatilan. 

Selama kebatilan bermaharajalela janganlah dimimpikan kebajikan

itu akan menjelang tiba, musnah dan hancurlah keadaan

kita. Janganlah sampai kesucian Islam itu dinodai. 

Suatu pemandangan di dalam Madrasah al-Dīniyyah al-Islāmiyyah Kampung Wak Tanjung Geylang, Singapura yang telah 

selamat dibuka pada bulan yang lalu. Madrasah ini memakan belanja kira-kira $8,500 hasil derma umat Islam. 

Menurut keterangan Ustaz Muhammad Nor bin Muhammad Taib, Setiausaha Lembaga Pengawas madrasah ini, bahawa

$1,000 di antaranya ialah hasil potongan al-Fāḍil Kiai Fathullah Harun – ulama Indonesia yang terkenal. 

Peristiwa Hijrah 

 Untuk mencari panduan, suluh untuk menerangi 

jalan, hidayah untuk ke jalan seberang marilah kita 

merenungi sejarah pemimpin agung kita Nabī Muḥammad 

ṣallā Allāhu ‘alayhi wa ālihi wa sallam, dan apabila kita membicarakan

tahun Hijrah ini, maka dengan sendirinya pula kita 

membicarakan kisah pemimpin agung kita itu, kerana

tahun Islam yang dinamakan tahun-tahun Hijrah itu berasal

dari hijrah Rasulullah dari Makkah ke Madinah (hijrah

ertinya perpindahan ke luar negeri). Kisah hijrah

Rasulullah itu adalah suatu kisah yang amat menakjub

dan mengkagumkan. Cerita yang benar-benar berlaku dan penuh 

hikmah, cerita bermulanya tahun Islam, tahun yang 

dinamakan tahun Hijrah. Bagi orang Muslimin, sepatutnyalah 

mengetahui serba sedikit cerita hijrah Nabī itu. 

Apatah lagi di dalam menyebut tahun baharu Islam. 

Sekurang-kurangnya dapatlah kita berpandu dengan hijrah Nabī itu

untuk panduan hidup dan perjuangan kita. Di sini

saya sajikan sedikit intisari dari cerita 

hijrah Rasulullah itu. 

 Kaum Musyrikin Makkah terutama ketua-ketua mereka 

merasa gelisah melihat keadaan agama Islam semakin

luas dan berkembang. Banyak keluarga dan sahabat 

mereka telah lari masuk agama Islam. Usaha mereka 

untuk menahan dan menyekat seruan Nabī Muḥammad telah 

tidak berjaya, akhirnya mereka berkumpul di rumah kesatuan

mereka yang bernama “Dār al-Nadwah”. Di sinilah segala

perkara penting orang-orang Quraysh dibincang dan diputuskan. 

Di dalam perjumpaan itu timbullah beberapa perbincangan

mencari jalan untuk menyekat dan menahan Nabī Muḥammad 

daripada menyiarkan agama Islam yang diserukannya itu. Di antara

ketua-ketua kaum Musyrikin itu bangunlah seorang daripadanya 

memberi cadangannya, katanya: “Kita keluarkan sahaja Muḥammad 

itu dari bumi Makkah ini, dengan itu akan tenteramlah

kita.” Cadangannya itu tidak diterima dengan alasan

kiranya Muhammad dikeluarkan dari Makkah nescaya di tempat 

lain orang akan berkumpul di sekelilingnya kerana dia 

orang yang bijak dan petah berkata-kata. Sesudah itu

bangun seorang lagi memberi pendapatnya, katanya: “Kita 

berkas dia hingga mati kelaparan.” Fikiran ini juga

ditolak dengan alasan dia akan ditolong oleh pengikut-pengikutnya 

dan mungkin berbangkit peperangan. Akhirnya bangunlah seorang

yang agak bijak antara mereka lalu berkata: “Kita bunuh

dia. Untuk menahan keluarganya daripada menuntut bela,

kita pungut dari tiap-tiap suku kita seorang pemuda 

yang gagah perkasa kemudian kita perintahkan mereka 

berkumpul di sekeliling rumahnya, apabila dia keluar, 

semua pemuda tadi pergi membunuh dia dengan serentak. 

Dengan itu Banī ‘Abd Manāf tidak berdaya hendak memerangi 

kita.” Fikiran itu diterima dengan sebulat suara.

 Ringkasnya, keputusan mesyuarat itu pun

dijalankan. Pada suatu malam, pemuda-pemuda satria pilihan

itu pun berkumpullah di sekeliling rumah Nabī dengan pedang 

terhunus, setiap orang daripada mereka ingin menghirup

darah Nabī. Ganas! Dan ganas! ... Tetapi kuasa

Tuhan lebih dari kuasa makhluk. Malam yang dikawal rapi

itu juga Junjungan kita Nabī Muḥammad diperintahkan

keluar oleh Allah ‘azza wa jalla. Baginda keluar dari rumahnya

pada malam yang dikawal rapi. Baginda keluar dengan tenteram dan 

senang hati. Tidak ada seorang pun di antara mereka yang 

sedar. Baginda pergi berhijrah – berhijrah ke Madinah 

al-Munawwarah mengorak langkahnya yang baharu. Di Makkah diganggu dan 

diseksa, di Madinah diterima dengan tangan terbuka. Baginda 

telah disambut dan disanjung tinggi. Itulah falsafah

hijrah Rasulullah, perlu dikaji dan direnung oleh

kita semua. 

 Di dalam menempuh tahun baharu ini, tahun

perpindahan, marilah kita mengenang kembali kepada perjuangan

Junjungan kita Nabī Muḥammad ṣallā Allāhu ‘alayhi wa ālihi wasalam,

perjuangan hebat menentang kedurjanaan kaum Musyrikin dalam

zaman jahiliah dahulu. Bagaimana tabah hatinya di dalam

menegakkan dakwah Islamiah dengan tidak jemu dan bosan; 

akhirnya baginda berjaya. Maka kita sebagai orang-orang Islam

pengikut penganjur agung itu patutlah mencontohinya.

 Kiranya dapatlah pada hari ini kita tegakkan kebesaran

Islam, mendidik angkatan baharu kita dengan pengajaran

Islam yang benar. Bentuklah pemuda-pemuda Islam yang sanggup 

berbuat demikian, tanamkanlah ke dalam jiwa mereka pengajaran 

Islam yang benar. Bila kita sudah ada tentera-tentera muda 

seperti itu lambat bangat akan lahirlah pengajaran-pengajaran yang benar, 

tatkala itu bahagialah hidup kita. 

 Kepada orang mana kita mesti berpandu, kemajuan

dan tamadun mana yang patut kita tiru, siapa pula 

yang akan menolong dan menegakkan nasib kita, adakah kita 

sudah tidak percaya kepada diri kita sendiri? 

Dalam meneruskan perjuangan kita dalam tahun baharu

ini marilah kepada agama, sesat di hujung kembali ke pangkal. 

 

Tuan Syed Nasir bin Ismail, Pengarah Dewan Bahasa dan Pustaka sedang berbincang dengan Tuan L.

O. Sullivan dari Kedutaan Amerika di Kuala Lumpur. Tuan Syed Nasir telah berlepas ke Amerika pada bulan yang lalu 

atas undangan Jabatan Negara Amerika dan akan tinggal di sana selama dua bulan untuk mempelajari kemajuan

 negara itu terutama mengenai perpustakaan dan percetakan buku-buku.


